
Àṣamọ̀ 

Ọ̀kan pàtàkì nínú ọ̀nà láti mọ ìhà tí ọ̀ǹkọ̀wé kọ sí ìwé lítíréṣọ̀ tí ó kọ àti ìhà tí ọ̀ǹkàwé kọ sí ìwé 

lítíréṣọ̀ tí ó kà ni àgbéyẹ̀wò àwọn ipa àti ipò ẹ̀dá-ìtàn tí òǹkọ̀wé lò nínú iṣẹ́-ọnà ajẹmọ́-lítíréṣọ̀ 

alátinúdá rẹ̀. Ìdí ni pé wíwo èyí máa ń ṣe àfihàn ojú ìwòye òǹkọ̀wé àti òǹkàwé nípa ìtàn inú lítíréṣọ̀. 

Ìlépa iṣẹ́ yìí ni láti ṣe àgbéyẹ̀wò ìṣọ̀rí àwọn ẹ̀dá-ìtàn méjì nínú àwọn àṣàyàn ìwé ìtàn àròsọ Yorùbá. 

Àwọn òǹkọ̀wé ìtàn àròsọ̀ tí a yẹ ìwé wọn wò jẹ́ mọ́kànlá, nígbà tí àwọn ìwé ìtàn àròsọ tí a tọ́ka sí 

jẹ́ méjìdínlógún, àwọn òǹkọ̀wé náà àti àwọn ìwé ìtàn àròsọ wọn ni I.B Thomas (Ìtàn Èmi Ṣẹ̀gilọlá 

Ẹlẹ́yinjú Ẹgẹ́ Ẹlẹ́gbẹ̀rún Ọkọ Láyé), D.O Fágúnwà (Ògbójú Ọdẹ nínú Igbo Irúnmọlẹ̀, Igbó 

Olódùmarè), Akíntúndé Ṣówùnnmí (Àyọ̀ká Fẹ̀láyọ̀), Ògúnsínà Ògúndélé (Ibú Olókun), Ọládẹ̀jọ 

Òkédìji (Àjà Ló Lẹrù, Àgbàlagbà Akàn, àti Ká rìn, Ká Pọ̀, Atótó Arére), Kọ́lá Akínlàdé (Owó Ẹ̀jẹ̀, 

Ọwọ́ Tẹ Amòòkùnsìkà, Àsírí Amòòkùnjalè Tú, Amọniṣeni), Adébáyọ̀ Falétí (Ọmọ Olókùn Ẹsin), 

Ọlátúnjí Ọ̀pádọ̀tun (Aápọn Pin),  Débọ̀ Awẹ́ (Jìjì Arẹwà Obìnrin), Olúségun Fátùrótì (Lórí Òkè 

Saikọfìlọ́), Bísí Adéṣígbìn (Ọjọ́ Burúkú Èṣù Gbomi Mu). A ka àwọn àwọn ìwé ìtàn àròsọ wọ̀nyí a 

sì ṣe àfàyọ àwọn kókó-èrò tí ó jẹ mọ́ àbùdá àwọn àṣàyàn ẹ̀dá-ìtàn inú wọn. Tíọ́rì àmúlò fún iṣẹ́ 

ìwádìí yìí ni tíọ́rì Sosíọ́lọ́jì Lítíréṣọ̀ àti tíọ́rì Máàsì. Ìṣọ̀rí àwọn ẹ̀dá-ìtàn tí a tọ́ka sí ni àwọn ẹ̀dá-ìtàn 

tí ó tayọ àti àwọn ẹ̀dá-ìtàn tí wọ́n rí ìjákulẹ̀. Iṣẹ́ yìí ṣe àfìhàn àbùdá tí ẹ̀dá-ìtàn kan lè ni tí ó fi lè jẹ́ 

ẹ̀dá-ìtàn tí ó tayọ nínú ìtàn àti àbùdá tí ẹ̀dá-ìtàn kan lè ni tí a fì lè sọ pé ó tọ láti káàánú rẹ̀ nípa 

ìjákulẹ̀ rẹ̀ nínú ìtàn.  

 

Kókó-ọ̀rọ̀: Àjùlọ, Ẹ̀dá-Ìtàn, Ìjákulẹ̀, Ìtàn Àròsọ Yorùbá 

 

1. Ìfáárà 

Àwùjọ ẹ̀dá kún fún onírúurú ìṣẹ̀lẹ̀ nílé ayé. Ohun tí ènìyàn lérò àti èyí tí ènìyàn kò lérò; ohun tí 

ènìyàn gbára dì fún àti èyí tí ènìyàn kò múra dè; ohun tí ènìyàn ní ìmọ̀ nípa rẹ àti èyí tí ènìyàn kò 

ní ìmọ̀ nípa rẹ̀; ohun tí ènìyàn fẹ́ àti èyí tí ènìyàn kò fẹ́, gbogbo àwọn nǹkan wọ̀nyí ni ó máa ń jùmọ̀ 

rọkiri ká inú ètò-ìgbé-ayé ẹ̀dá. Àyọrísí àwọn ìṣẹ̀lẹ̀ wọ̀nyí ni ó máa ń jẹ́ okùnfà ìdìde àti ìṣubú ẹ̀dá 

láàrin àwùjọ. Èyí ni pé bí àwọn ìṣẹ̀lẹ̀ inú ayé bá ń ṣẹlẹ̀, ó lè jẹ́ okùnfà ìjákulẹ̀ ẹ̀dá, ó sì lè jẹ́ okùnfà 

tí ẹ̀dá kan yóó fi mókè láyé. Àwọn irúfẹ́ ìrírí tí ẹ̀dá ènìyàn lè ní láàrin àwùjọ náà ni àwọn ẹ̀dá-ìtàn 

máa ń bá pàdé nínú ìtàn. Èyí rí bẹ́ẹ̀ nítorí pé ìṣínjẹ àwọn ènìyàn àwùjọ ni àwọn ẹ̀dá-ìtàn máa ń jẹ́ 

nínú ìtàn. 

 

Ẹ̀dá-ìtàn nínú ìtàn àròsọ ni àwọn ẹ̀dá tí òǹkọ̀wé dá aṣọ ènìyàn ró láti jẹ́ gbogbo iṣẹ́ tí ó bá fẹ́ nínú 

ìtàn rẹ̀. Wọ́n jẹ́ ẹ̀dá tí òǹkọ̀wé máa ń tọ́ka sí gẹ́gẹ́ bí akópa nínú àwọn ìṣẹ̀lẹ̀ tí ó wáyé nínú ìtàn. Ní 

ìṣọ̀rí-ìṣọ̀rí ni òǹkọ̀wé máa ń ṣe ètò àti àgbékalẹ̀ àwọn ẹ̀dá-ìtàn tí wọ́n yóò lè jẹ́ iṣẹ́ tí ó fẹ́ rán sí 

àwùjọ. Àwọn ìṣọ̀rí yìí sì máa ń wà ní ìbámu pẹ̀lú kókó-èrò tí òǹkọ̀wé fẹ́ gbé jáde fáráyé gan-an. 

Ìdí sì nìyí tí a fi lè rí ẹ̀dá-ìtàn onínúure àti ẹ̀dá-ìtàn búburú; ẹ̀dá-ìtàn ọlọ́gbọ́n àti ẹ̀dá-ìtàn òmùgọ̀; 

ẹ̀dá-ìtàn tí ó jẹ́ olówó àti ẹ̀dá-ìtàn tí ó jẹ́ mẹ̀kúnnù; ẹ̀dá-ìtàn tí ó jẹ́ adarí àti ẹ̀dá-ìtàn tí ó jẹ́ èrò-ẹ̀yìn, 

àti bẹ́ẹ̀ bẹ́ẹ̀ lọ. Onírúurú àwọn ìṣọ̀rí báyìí ni àwọn ẹ̀dá-ìtàn máa ń wà gẹ́gẹ́ bí onírúurú ènìyàn ṣe 

máa ń wà láàrin àwùjọ. Ẹ̀dá-ìtàn ni àwọn ẹ̀dá tí ó ń kópa nínú ìtàn inú lítíréṣọ̀. Adébọ̀wálé (1999:31) 

sọ nípa ẹ̀dá-ìtàn pé, “Àwọn ẹ̀dá-ìtàn tí òǹkọ̀wé ṣẹ̀dá rẹ̀ ni yóó kópa nínú onírúurú ìṣẹ̀lẹ̀ ti òǹkọ̀we 

ṣe àgbékalẹ̀ rẹ̀ nínú lítírẹ́sọ̀ tí ó bá ń kọ.” Onírúurú ni ẹ̀dá-ìtàn tí ó máa ń wà nínú ìtàn àròsọ Yorùbá. 

Abrams (1993: 32) ṣe àpèjúwe ẹ̀dá-ìtàn pé: 

Character is the persons represented in a dramatic or narrative work, who are 

interpreted by readers as being endowed with particular moral, intellectual, and 

emotional qualities by inferences from what the person say and from what they 

do. 

(Ẹ̀dá-ìtàn ni àwọn ènìyàn tí wọ́n gbé kalẹ̀ nínú eré tàbí ìtàn àròsọ, èyí tí òǹkàwé 

yóó fún ní ìtumọ̀ ẹni tí ó ní ìwà kan pàtó nípa ẹ̀kọ́ ọmọlúàbí, ọgbọ́n àti ìtara, èyí tí 

ò hàn nínú ìsọ̀rọ̀sí àti ìṣeṣí wọn.) 

 

 Ìwà tí ó bá wu òǹkọ̀wé lò máa ń gbé fún ẹ̀dá-ìtàn, èyí ló sì jẹ́ kí ó jẹ pé kò sí irú ẹ̀dá-ìtàn tí òǹkọ̀wé 

ìtàn àròsọ kò le ṣẹ̀dá. Bennett àti Royle (2004) ṣe àlàyé pé àwọn ẹ̀dá-ìtàn ni ẹ̀mí lítíréṣọ̀, wọ́n jẹ́ 

àwọn ẹ̀dá tí a máa ń ni ìwárapàpà, ìfẹ́, ìkórìíra, ìfàmọ́ra, ìdẹ́yẹsí àti bẹ́ẹ̀ bẹ́ẹ̀ lọ sí. Bennett àti Royle 

(2004) tún fi kún pé ẹ̀dá-ìtàn kan máa ń lo ìlànà ìtàkurọ̀sọ gẹ́gẹ́ bí èròjà láti ní ìbáṣepò pẹ̀lú ẹ̀dá-

ìtàn mìíràn nínú ìtàn. Adéyẹmí àti Ajíbádé (2009: 103) sọ pé: 

Character is peculiar to each and everyone in life. It serves as a symbol that shows 

the manner, role and status of each and everyone in the society. “symbolic 

character” is peculiar to the living and non-living things of various sexes or 

gender. 

(Ẹ̀dá-ìtàn jẹ́ àmúyẹ gbogbo ènìyàn nínú ayé. Ó ń kó ipa bí àrokò tí ó ń fi ìṣesí, ipa 

àti ipò ẹni kọ̀ọ̀kan láàrin àwùjọ hàn. “Ẹ̀dá-ìtàn ajẹmọ́-àrokò” ní i ṣe pẹ̀lú ohun 

ẹlẹ́mìí àti aláìlẹ́mìí, èyí tí ó lè jẹ́ akọ tàbí abo.) 

 

Àlàyé Adéyẹmí àti Ajíbádé (2009) òkè yìí fi hàn gbangba pé àrokò ìwà àti ìṣeṣí àwọn ẹ̀dá àwùjọ 

ni àwọn òǹkọ̀wé máa ń fi àwọn ẹ̀dá-ìtàn inú ìwé wọn pa. Èyí ni ó sì jẹ́ kí á gbà pé gbogbo ìwà 

àwùjọ ni ó lè jẹ yọ nínú ìtàn alátinúdá. 

Adémùyíwá àti Adéàga (2017) ṣe àlàyé nípa èyí pé: 

Lára orígun tí ó ṣe pàtàkì ní kété ti ìgbésẹ̀ ìwé kíkọ alátinúdá bá ti bẹ̀rẹ̀ ni ṣíṣe ètò 

àwọn ẹ̀dá-ìtàn tí yóó le jíṣẹ́ èrò ọkàn òǹkọ̀wé fáráyé. Agbami ayé kan ni àwọn ẹ̀dá-

ìtàn yìí, àwọn sì ni ẹsin tí ìtàn máa ń gùn ṣawo.   

Èrò Adémùyíwá àti Adéàga òkè yìí fi hàn pé bí òǹkọ̀wé bá ṣe ń ronú ọ̀nà tí yóò gbé ìtàn rẹ̀ gbà tí 

yóò fi jẹ́ iṣẹ́ tí ó fẹ́ kó jẹ́ náà ni yóò ṣe ìlapa àwọn ẹ̀dá-ìtàn tí wọ́n yóò le jẹ́ iṣẹ́ náà. Lára àwọn 

nǹkan tí òǹkọ̀wé tún máa ń palẹ̀mọ́ kún àwọn nǹkan wọ̀nyí ni ibùdó-ìtàn, ọgbọ́n ìsọ̀tàn, àhunpọ̀-

ìtàn àti bẹ́ẹ̀ bẹ́ẹ̀ lọ. Putri (2017:4) ṣe àpèjúwe ẹ̀dá-ìtàn báyìí pé: 

Character can be defined as someone in a literary work that has identity which is 

made up by appearance, conversation, action, name and thoughts on in the head. 

(A lè ki ẹ̀dá-ìtàn gẹ́gẹ́ bí ẹnikan nínú iṣẹ́ ọnà ajẹmọ́-lítíréṣọ̀ tí ó ní ìdánimọ̀ èyí tí ó 

máa ń hàn nínú ìríṣí, ìtàkurọ̀sọ, ìṣe, orúkọ àti èrò rẹ̀.) 

 

Nígbà tí a bá ń ka ìwé ìtàn àròsọ, lára ohun tí a le fi pín ẹ̀dá-ìtàn sí ìsọ̀rí ni ipò tí ẹ̀dá-ìtàn kan wà 

nínú ìwé ìtàn àròsọ àti ìhà tí òǹkọ̀wé kọ sí ipò tí ẹ̀dá-ìtàn náà wà. Bí òǹkàwé bá fi àwọn ẹ̀dá-ìtàn 

wọ̀nyí ṣe òdiwọ̀n ara rẹ̀, oríṣi ipò mẹ́rin ni àwọn ẹ̀dá-ìtàn lè wà nínú ìtàn àròsọ. Àwọn ipò mẹ́rẹ̀ẹ̀rin 

náà ni àwọn ẹ̀dá-ìtàn tó ń bí wa nínú, àwọn ẹ̀dá-ìtàn tó ń ronú bí tiwa, àwọn ẹ̀dá-ìtàn tí àánú wọn 

ń ṣe wá, àwọn ẹ̀dá-ìtàn tó jù wá lọ àti bẹ́ẹ̀ bẹ́ẹ̀ lọ. Nínú irúfẹ́ àwọn ẹ̀dá-ìtàn mẹ́rin tí a mẹ́nu bà lókè 

yìí ni àwọn ẹ̀dá-ìtàn tí a gbé yẹ̀ wò nínú iṣẹ́ yìí wà. Àwọn tí a wò nínú ìsọ̀rí mẹ́rin yìí ni àwọn ẹ̀dá-

ìtàn tí ó tayọ (àwọn ẹ̀dá-ìtàn tó jù wá lọ) àti àwọn ẹ̀dá-ìtàn tí ó rí ìjákulẹ̀ (àwọn ẹ̀dá-ìtàn tí àánú 

wọn ń ṣe wá). 

 

2. Tíọ́rì Àmúlò: Tíọ́rì Ìfojú-ìhun-àwùjọ-asopọ̀-mọ́-ìṣẹ̀lẹ̀-wò  

Orúkọ onímọ̀ tí ó pilẹ̀ tíọ́rì Ìfojú-ìhun-àwùjọ-asopọ̀-mọ́-ìṣẹ̀lẹ̀-wò tí a lò fún iṣẹ́ yìí ni Lucien 

Goldman. Tíọ́rì yìí jẹ́ tíọ́rì tí ó jẹ yọ láti inú tíọ́rì sosíọ́lọ́jì Máàsì (Karl Marx Theory). Ìdí sì nìyí tí 

a fi gbọdọ̀ kọ́kọ́ ṣe àlàyé ṣókí nípa Tíóṛì Máàsì. Tíóṛì Máàsì jẹ́ tíọ́rì tí ó ṣe ìdámọ̀ àti àtakò àwọn 

orígun àìdọ́gba tí ó wà láàrin àwùjọ. Tíóṛì Máàsì gbà pé agbára àwùjọ wà lóẉó ̣irúfẹ́ àwọn èḍá kan 

láàrin àwùjọ (bourgeoisie). Irúfẹ́ àwọn ẹ̀dá yìí jẹ́ ẹ̀dá tí ó ní agbára ju àwọn ọ̀wọ́ tí wọ́n jẹ́ mẹ́kùnnú 

(protelariat) lọ, nítorí pé wọn máa jẹ́ olókoòwò aládàá-ńlá (capitalist). Àwọn èḍá wọ̀nyí sì máa ń 

lo agbára tí wóṇ ní láti ré ̣àwọn mèḳúnnù jẹ àti láti jẹ gàba lórí wọn. 

 

Tíọ́rì Lucien Goldman tí ó pè ni tíọ́rì Ìfojú-ìhun-àwùjọ-asopọ̀-mọ́-ìṣẹ̀lẹ̀-wò jẹ́ mọ́ tíọ́rì tí ó ń tọ́ka 

sí pé onírúurú ọ̀wọ́ àwọn ènìyàn ni ó wà nínú àwùjọ, èyí sì máa ń fa ìfagagbága ọ̀wọ́ sí ọ̀wọ́ tí ó pè 

ní class struggle láàrin àwùjọ. Lucien Goldman (1967) wòye pé ìgbéjáde iṣẹ́-ọnà-ajẹmọ́-lítíréṣọ̀ kì 

í ṣe ohun tí ó jẹ́ àdáni ẹ̀dá àwùjọ kan ṣoṣo, ti ọ̀wọ́ àwọn ènìyàn kan láàrin àwùjọ ni ó máa ń jẹ́. 

Àkíyèsí Goldman ni pé aṣojú àwọn ọ̀wọ́ tí wọ́n bá ni irúfẹ́ iṣẹ́-ọnà ajẹmọ́ lítíréṣọ̀ kan ni lítíréṣọ̀ 

máa ń jẹ́, òǹkọ̀wé ni ó sì máa ń jẹ́ agbẹnusọ fún wọn. Èyí ni ó fà á tí ó fi jẹ́ pé iṣẹ́-ọnà ajẹmọ́ lítíréṣọ̀ 

lè gbẹnu sọ fún olówó tàbí mẹ̀kúnnù, adarí tàbí èrò ẹ̀yìn, ọlọ́gbọ́n tàbí òmùgọ̀, alágbára tàbí ọ̀lẹ, 

ọkùnrin tàbí obìnrin àti bẹ́ẹ̀̀ bẹ́ẹ̀ lọ. Goldman sọ ọ́ di mímọ̀ pé ìgbéjáde irúfẹ́ àwọn ẹgbẹ́ tó jẹ yọ 

nínú lítíréṣọ̀, ẹgbẹ́ tí òǹkọ̀wé fara mọ́ àti ìhà tí òǹkọ̀wé kọ sí àwọn ẹgbẹ́ yòókù jẹ́ ohun tí o yẹ kí 

lámèétọ́ tẹpá mọ́, kí ó sì ṣe àfàyọ wọn nínú ìtúpalẹ̀ iṣẹ́-ọnà ajẹmọ́-lítíréṣọ̀. Tíọ́rì Ìfojú-ìhun-àwùjọ-

asopọ̀-mọ́-ìṣẹ̀lẹ̀-wò wúlò fún ìtúpalẹ̀ iṣẹ́ yìí nítorí pé yóò jẹ́ kí ìfojúhànde onírúurú àwọn ẹ̀dá-ìtàn 

nínú àwọn ìwé ìtàn àròsọ tí a ṣà yàn àti àwọn ohun tí ó jẹ́ àbùdá àwọn ọ̀wọ́ kọ̀ọ̀kan lè wáyé. 

 

3. Àwọn Ẹ̀dá-Ìtàn tí ó tayọ nípa Àjùlọ 

Gẹ́gẹ́ bí ó tí jẹ́ pé ìka ò dọ́gba láàrin àwùjọ ẹ̀dá ènìyàn bẹ́ẹ̀ gẹ́gẹ́ ni ó jẹ́ pé àjùlọ àti ìtayọ máa ń jẹ́ 

yọ nínú ipò àti àbùdá àwọn ẹ̀dá-ìtàn inú àwọn ìwé ìtàn àròsọ. Èyí ni pé bí a bá wo ipò tí ẹ̀dá-ìtàn 

kan wà nínú ìtàn, àti àwọn àbùdá tí òǹkọ̀wé gbé wọ̀ wọ́n lọ́rùn, ó hàn pé ààyè kan náà kọ́ ni àwọn 

ẹ̀dá-ìtàn máa ń wà, àjùlọ àti ìtàyọ máa ń fojú hàn nínú ipa àti ojúṣe wọn nínú ìtàn. Ọ̀rọ̀ nípa ìtayọ 

àti àjulọ ẹ̀dá-ìtàn jẹ́ ohun tí ó ṣòro láti dá mọ̀ tàbí ṣe àfàyọ nínú ìwé ìtàn àròsọ. Ìdí ni pé ipò tí 

òǹkàwé kan bá wà àti ipò tí òǹkàwé bá gbé ẹ̀dá-ìtàn kan sí ni yóó ṣọ bọ́yá ẹ̀dá-ìtàn kan tayọ àwọn 

akẹgbẹ́ rẹ̀ nínú ìtàn àbí kò tayọ wọn. Nígbà tí kò sí rọrùn fún àwọn òǹkàwé láti wà ni ipò kan náà 

tàbí láti fi òǹkàwé kan wé òǹkàwé mìíràn, ọ̀rọ̀ nípa wíwo àwọn ẹ̀dá-ìtàn tí ó tayọ gbà àkíyèsí tí ó 

péye. 

 

Fún ìdí èyí, ọ̀nà tí a ó gbé iṣẹ́ yìí gbà ni wíwo àwọn ohun tí ó jẹ́ orísun àjùlọ àti àbùdá àwọn ẹ̀dá tí 

ó tayọ láàrin àwùjọ. Látàrí èyí, a rí àwọn orísun àjùlọ bí owó, òògùn, ọgbọ́n-orí, ẹwà àti bẹ́ẹ̀ lọ. 

Àwọn nǹkan wọ̀nyí ni a ó ṣe àyẹ̀wò gẹ́gẹ́ bí ẹ̀dá-ìtàn kan ṣe ní in, tí a sì le fi ṣe òdiwọ̀n ojú ìwòye 

òǹkàwé àti ọ̀nà ti òǹkọ̀wé gba lo àwọn àjùlọ náà tí o fi hàn pé àjùlọ ni. Ohun tí ó ṣe pàtàkì nípa 

àwọn ẹ̀dá-ìtàn tí ó tayọ ni pé lọ́pọ̀ ìgbà ni àwọn ẹ̀dá-ìtàn máa ń jẹ́ olu-ẹ̀dá-ìtàn tàbí amúgbálẹ́gbẹ̀ẹ́ 

olú-ẹ̀dá-ìtàn. Èyí ló máa ń fún òǹkọ̀wé ní àǹfààni láti fi ipa irúfẹ́ àwọn ẹ̀dá-ìtàn yìí hàn láti ìbẹ̀rẹ̀ 

ìtàn dé ìparí. Èyí ni ó sì máa ń fún òǹkàwé ni àǹfààni láti ṣa irúfẹ́ àwọn ẹ̀dá-ìtàn yìí lámì gẹ́gẹ́ bí 

àkàndá-ẹ̀dá-ìtàn, kí ó sì fi wọn ṣe òdiwọ̀n ipò tí wọ́n wà bí wọ́n bá gbé wọn sí ipò ẹ̀dá ènìyàn láàrin 

àwùjọ. 

 

3.1. Àwọn Ẹ̀dá-Ìtàn tí ó fi Ọgbọ́n àti Òye ta yọ 

Lára ohun tí ó máa ń jẹ́ orísun àjùlọ láàrin àwùjọ ni ọgbọ́n orí àti ìmọ̀ ikùn. Nínú ìwé ìtàn àròsọ, 

ẹ̀dá-ìtàn pàtàkì ni ẹ̀dá-ìtàn tí òǹkọ̀wé bá dáṣọ ọgbọ́n ró máa ń jẹ́. Ọgbọ́n àti òye yìí ni yóó si fi ta 

àwọn ẹ̀dá-ìtàn ẹgbẹ́ rẹ̀ yọ. Níbi gbogbo ọ̀nà ni òǹkọ̀wé yóó fi máa tarí ẹ̀dá-̀ìtàn náà síwájú látàrí 

ọgbọ́n gbígbọ́n. Ìṣàmúlò ọgbọ́n àti òye tí ó ta yọ ni ẹ̀dá-ìtàn mìíràn yìí ni yóó fún irúfẹ́ ẹ̀dá-ìtàn yìí 

ni àǹfààni nípa pé kí òǹkàwé fi ọgbọ́n yìí wọn ara rẹ̀ wò, èyí tí ó sì le rí èsìn pé oun gan-an alára 

kò gbọ́n irúfẹ́ ọgbọ́n tí ẹ̀dá-ìtàn náà ń lò. Ọgbọ́n àti òye ni ẹ̀dá-ìtàn tí ó fi ọgbọ́n tayọ yóó máa fi 

yanjú gbogbo àdìtú ìṣẹ̀lẹ̀ nínú àwọn ìwé ìtàn àròsọ. 

 

Lápàdé nínú àwọn ìwé ìtàn àròsọ Ọládẹ̀jọ Òkédìji jẹ́ ẹ̀dá-ìtàn tí ó fi ọgbọ́n tayọ àwọn ẹ̀dá-ìtàn 

mìíràn. Ọgbọ́n yìí ni Lápàdé fi máa ń fi imú fínlẹ̀, rí àwọn olè mú tí ó sì fi ń sá mọ àwọn ọlọ́pàá 

lójú. Nípa tí ọgbọ́n àti òye, Lápàdé tayọ gbogbo ẹ̀dá-ìtàn tí ó wà nínú ìwé ìtàn àròsọ Òkédìji bi Àjà 

Ló Lẹrù, Àgbàlagbà Akàn, àti Ká rìn, Ká Pọ̀. Gbogbo irúfẹ́ ọgbọ́n tí ẹ̀dá-ìtàn yòówù ò bá à gbọ́n 

nínú àwọn ìwé ìtàn àròsọ náà, ẹ̀yìn-ẹ̀yìn ni wọ́n fi ń tọ ti Lápàdé. Ọ̀kan nínú ọgbọ́n ti Lápàdé ta 

láti rú Áúdù àti àwọn ọlọ́pàá ọmọọṣẹ́ rẹ̀ lójú nínú ìwé ìtàn àròsọ Àgbàlagbà Akàn ni sísọ ara rẹ̀ di 

Haúsá oníbáárà láti le jẹ́ kí àwọn ọlọ́pàá tí ó tí ń sọ́ ọ má dà a mọ̀, èyí tí ó tún mú kí ọlọ́pàá gan-an 

tí ó ń sọ́ ọ fún un ni owó. Lóòótọ́ ni pé àwọn ọlọ́pàá padà fura pé Lápàdé ló ṣe bí oníbáárà ṣùgbọ́n 

wọn kò rí ẹ̀rí kíkún láti fi ẹ̀sùn kàn án. 

 

Nígbà tí Lápàdé tún fẹ́ padà wọ inú ilè rẹ̀ ni Òkè-Àró ní alẹ̀, tí àwọn ọlọ́pàá sì ti yí ilé rẹ̀ po, ọgbọ́n 

yìí náà ni Lápàdé ta tí ó fi gba ọ̀nà ẹ̀yìnkùnlé gba orí igi wọ inú ilè. Àwọn ọgbọ́n báyìí ni Lápàdé 

fi ń sẹ́gun àwọn bí Adéńrelé, Dógó àti àwọn ọ̀daràn mìíràn nínú ìwé ìtàn náà. Bákan náà, á tún rí 

irúfẹ́ ọgbọ́n tí Lápàdé ta láti mọ ẹni tí ó ni ẹ̀rọ ìbánisọ̀rọ̀ kọ̀ọ̀kan nínú àwọn ọ̀daràn ajínigbé àti 

afipágbowó nínú ìwé ìtàn àròsọ Ká Rìn, Ká Pọ̀. Gbogbo ìṣẹ̀lẹ̀ tí ó wà nínú àwọn iwé ìtàn àròso 

Òkédìji, Lápàdé ni Òkédìji fi ń pọ́n lé, tí ó sì ń fi ògo ọgbọ́n rẹ̀ hàn. Kódà, irinṣẹ́ ni ọgbọ́n àti 

akitiyan ẹ̀dá-ìtàn mìíràn bí Tàfá àti Súlè Aláyìímọ́ jẹ́ fún Lápàdé. 

 

Bákan náà, Akin Olúsínà tí ó jẹ́ ọlọ́fìn-ín-tótó ni ẹ̀dá-ìtàn tí ó tayọ nínú àwọn ìwé ìtàn àròsọ 

ọ̀tẹlẹ̀múyẹ́ tí Kọ́lá Akínlàdé kọ. Olúsínà gẹ́gẹ́ bí orúkọ ẹ̀dá-ìtàn yìí tilẹ̀ túmọ̀ sí Olú tí ó ń si ọ̀nà (láti 

rí ìdí) gbogbo ìṣẹ̀lẹ̀ tó mòòkùn nínú àwọn ìwé ìtàn àròsọ Akínlàdé. Ọgbọ́n Akin Olúsínà tayọ ọgbọ́n 

tí bàbá Wálé nínú ìwé Owó Ẹ̀jẹ̀, ọgbọ́n Bọ̀dé nínú ìwé Ọwọ́ Tẹ Amòòkùnsìkà, ọgbọ́n Fìlísíà nínú 

ìwé ìtàn Àsírí Amòòkùnjalè Tú àti ọgbọ́n Mosun nínú ìwé ìtàn Amọniṣeni. Gbogbo àwọn ẹ̀dá-ìtàn 

wọ̀nyí ni wọ́n ń mòòkùn ṣe iṣẹ́ ibi kan, èyí tí ó ń pọn dandan fún Akin Olúsínà láti fi ọgbọ́n fi ojú 

aṣebi hàn. 

 

Àkíyèsí nípa àwọn ìwé Òkédìji àti Akínlàdé fi hàn pé wọn ń gbé àwọn ẹ̀dá-ìtàn kan kalẹ̀ tí àwọn 

ẹ̀dá-ìtàn tí wọn dáṣọ ọgbọ́n ró ń fi ọgbọ́n tayọ. Èyí tètè fi ojú hàn nínú iṣẹ́ Akínlàdé jú ti Òkédìji 

lọ. Ìdí ni pé nínú àwọn ìwé ìtàn àròsọ Òkédìji tí a mẹ́nu bà ṣáájú, kì í ṣe ẹ̀dá-ìtàn kan ṣoṣo ni Lápàdé 

ń kójú. Áúdù ọlọ́pàá tí kọ́kọ́ dúró ná, léyìn èyí ni yóó wà ṣẹ̀ṣẹ̀ máa kójú àwọn ọ̀daràn lọ́kọ́ọ̀kan, 

èyí tí ọgbọ́n tirẹ̀ yóó máa borí ti gbogbo wọn. Ṣùgbọ́n èyí kò rí bẹ́ẹ̀ nínú ìwé ìtàn àròsọ Akínlàdé, 

ẹ̀dá-ìtàn tí ó bá fara pamọ́ ṣe ibi náà ni wọn yóó jọ máa ta ọgbọ́n mọ̀ ọ́n fi pamọ́ àti ọgbọ́n mọ̀ ọ́n 

wà pẹ̀lú Akin Olúsínà. Èyí ló sì fà á tí ó fi jẹ́ kò jẹ́ pé Akin Olúsínà kan, ọ̀tá kan ni, nínú àwọn ìwé 

Akínlàdé. Bàbá Wálé ni nínú Owó Ẹ̀jẹ́, Bọ̀dé nínú Ọwọ́ Tẹ Amòòkùnsìkà, Fìlísíà nínú ìwé ìtàn Àsírí 

Amòòkùnjalè Tú àti Mosun nínú ìwé Amọniṣeni. Àwọn wọ̀nyí ni ẹ̀dá-ìtàn tí Akínlàdé ń gbé kalẹ̀, 

tí ó sì ń fi ọgbọ́n Akin Olúsínà borí ọgbọ́n ti wọn gẹ́gẹ́ bí Lápàdé náà ṣe ń borí nínú ìwé Òkédìji. 

Àwọn ẹ̀dá-ìtàn mìíràn náà wà nínú àwọn ìwé ìtàn àròsọ Akínlàdé tí ó jẹ́ pé wọn ń fi ọgbọ́n tiwọn 

ṣe ìrànwọ́ ọgbọ́n ti Akin Olúsínà ni. Lára àwọn ẹ̀dá-ìtàn wọ̀nyí sì ni túndé Atọpinpin àti àwọn 

ọlọ́pàá. Àwọ́n wọ̀nyí ni wọ́n dàbí Táfa àti Súlè Aláyìímọ́ ṣe rí lẹ́yìn Lápàdé. 

 

Nínú ìwé ìtàn àròsọ Fálétì, tí ó pè ní Ọmọ Olókùn Ẹsin, Àjàyí ni ẹ̀dá-ìtàn tí ó tayọ. Àwọn ohun tí 

ó sì jẹ́ kó hàn ni ọgbọ́n, agbára àti ìfarada tí ó ní. Ọgbọ́n yìí náà ni Àjàyí fi wá àwọn ẹ̀dá-ìtàn mìíràn 

tí ó ṣiṣẹ́ pẹ̀lú rẹ̀ jọ, ọgbọ́n náà lo fi yí ọkàn Ìbíwùmí padà. Ọgbọ́n yìí ni ó fi bá Àyọ́wí sọ̀rọ̀, kí ó tó 

di pé Àyọ́wí náà bá Kọ́lájọ sọ̀rọ̀. A lè sọ pé ni ìgbẹ̀yìn, ọgbọ́n Àjàyí ló borí ti Olúmokò nítorí pé 

wọn padà ri òmìnira wọn gbà. 

 

Àrífàyọ gbogbo inú èyí ni pé nígbà tí òǹkọ̀wé bá tí gbé ẹdá-ìtàn kan yọ látàrí ọgbọ́n àti òye gẹ́gẹ́ 

bí a ṣe ṣàfihàn àwọn ẹ̀dá-ìtàn wọ̀nyí, tí ó sì jẹ́ ọgbọ́n wọn ni olúborí ọgbọ́n nínú ìtàn, èyí ni yóó mu 

kí òǹkàwé máa fi irú àwọn ẹ̀dá-ìtàn yìí ṣe òdiwọ̀n ara rẹ̀ nípa pé wọn gbọ́n tó o tàbí wọ́n gbọ́n jù ú 

lọ. Bí irúfẹ́ àwọn ẹ̀dá-ìtàn yìí bá dá onírúurú ọgbọ́n tí òǹkàwé kò le rokàn dé ibẹ, ohun tí yóó hàn 

sì òǹkàwé ni rírí ẹ̀dá-ìtàn gẹ́gẹ́ bí ẹni tí ó fi ọgbọ́n ju òun lọ. Nípasẹ̀ èyí, lítíréṣọ̀ tàbí ìwé ìtàn àròsọ 

ti jẹ́ iṣẹ́ tí àwùjọ fẹ́ kó jẹ́. 

 

3.2. Àwọn Ẹ̀dá-Ìtàn tí ó fi Ẹwà ta yọ 

Bí a bá ń sọ̀rọ̀ nípa ẹwà níní láàrin àwùjọ Yorùbá, ọ̀rọ̀ yìí máa ń kan obìnrin jù ọkùnrin gẹ́gẹ́ bí ẹ̀dá 

àwùjọ lọ. Obìnrin ni àwọn Yorùbá máa ń ṣaáábà tọ́ka ẹwà níní sí. Fún ìdí èyí, bí a bá ń sọ̀rọ̀ nípa 

àjùlọ látàrí ẹwà, àwọn ẹ̀dá-ìtàn ajẹmábo ni ọ̀rọ̀ yìí ṣáábà máa ń kàn jù. Lára ohun tí ẹ̀dá ènìyàn le 

fi ṣe àjùlọ láàrin àwùjọ ni ẹwà níní jẹ́. Ẹwà ẹ̀dá-ìtàn ajẹmábo nínú ìwé ìtàn àròsọ sì máa ń wà lọ́wọ́ 

bí òǹkọ̀wé bá ṣe ròyìn ẹwà ẹ̀dá-ìtàn kan àti irúfẹ́ àjùlọ to bá jẹ yọ látàrí ìlo agbára ẹwà náà. 

 

Ní àwùjọ ìlú Èkó ni I.B Thomas gbé ìwé ìtàn àròsọ Ìtàn Èmi Ṣẹ̀gilọlá Ẹlẹ́yinjú Ẹgẹ́ Ẹlẹ́gbẹ̀rún Ọkọ 

Láyé. Ohun tí Ṣẹ̀gilọlá fi tayọ àwọn ẹ̀dá-ìtàn ẹgbẹ́ rẹ̀, pàápàá jùlọ, àwọn obìnrin ni ẹwà tí ó ni. Ẹwà 

ti Ṣẹ̀gilọlá ni yìí ló jẹ́ kí ó pe ara rẹ̀ ní ẹlẹ́yinjú ẹgẹ́, èyí tí ó jẹ́ àlàjẹ́ tí àwọn Yorùbá máa ń lò fún 

obìnrin tí ó rẹwà (nípa ojú rẹ̀ tó gún régé). Ó hàn pé ẹwà ni Ṣẹ̀gilọlá fi tayọ àwọn obìnrin ẹgbẹ́ rẹ̀, 

èyí ló sì fún ni àǹfààní láti ni to ẹgbẹ̀rún ọkọ láyé, nítorí pé ọ̀pọ̀ ọkùnrin ni ọkàn wọn máa ń fà sí 

ọdọ̀ obìnrin tí ó bá rẹwà. Ṣẹ́gilọlá ròyìn ẹwà rẹ̀ nígbà tí ó sọ pé: 

Ènìyàn pupa fòò ni ẹ̀dá mi, mo sì jẹ́ ọ̀kan nínú àwọn arẹwà obìnrin tí ọlọ́run fi ẹwà 

ta lọ́rẹ…Emi jẹ́ obìnrin kan tí ẹyinjú rẹ̀ wú gbùkẹ́ díẹ̀, èyí ló mú kí àwọn ìyàwó-

ilé fún mi ni súná àdàpè orúkọ tàbí oríkì bí “Ẹlẹ́yinjú Ẹgẹ” (ojú-ìwé 2) 

Àyọlò òkè yìí jẹ́ ko hàn pé arẹwà ni Ṣẹ̀gilọlá, ọ̀kan nínú àwọn obìnrin tí ó ni àjùlọ ẹwà ni.  

 

A gbodọ̀ sọ àsọyán pé ẹyinjú rẹ̀ tí ó sọ pé o wú gbùkẹ́ díẹ̀ kìí ṣe àléébù ara, lára àwọn ohun tí ó fi 

ògo ẹwà hàn ni. Ẹwà yìí ni o fún Ṣẹ̀gilọlá ni àǹfààní láti máa fẹ́ onírúurú àwọn ọkùnrin. Àjùlọ ẹwà 

tí ó ní yìí náà ló sì mú ìparun bá a. 

 

Bákan náà, àwùjọ ìlú´Èkó ni Akíntúndé Ṣówùnmí náà gbé ìwé ìtàn Àyọ̀ká Fẹ̀láyọ̀ le lórí. Ṣówùnmí 

náà sì fi Àyọ̀ká hàn gẹ́gẹ́ bí òbìnrin tí ó rẹwà. Ẹwà rẹ̀ náà si tayọ ti àwọn òbìnrin ẹgbẹ́ rẹ̀. Àyọ̀ká 

sọ nípa ẹwà ara rẹ̀ báyìí pé: 

Ni ẹwa, obinrin bi emi Ayọka sọwọn. Fún emi Ayọka ni àwọn onisamba kọrin bayi 

pe:  

ọmọ nyin dara, o wun wa, bi Egbin l’o ri 

Ọmọ nyin dara, o wun wa, bi Egbin l’o ri 

Ọmọ nyin dara pupọ, o hu’wa rere 

Ọmọ nyin dara pupọ, o hu’wa rere 

Bẹni; Ọlọrun fun emi Ayọka ni ẹwa nitoto. Ko si ọkunrin na, ibaṣe padi, ibaṣe 

Woli ti o ma ri emi Ayọka ti ko ni wo lẹmeji. T’obirin t’ọkunrin lo ngbaduru ọmọ 

to lẹwa bi emi Ayọka. Emi Ayọka di oriṣa ajiki ajibọ gbogbo aladugbo 

 

Àyọlò òkè yìí ṣe ẹ̀kúnrẹ́rẹ́ àlàyé nípa Àyọ̀ká bí a bá ń sọ̀rọ̀ nípa ẹwà. Ó hàn pé, ó ní ẹwà tí o tayọ 

ti ẹgbẹ́ rẹ̀. Èyí ló sì fà á tó jẹ́ pé gbogbo ibi tí àwọn ọkùnrin gbé e lọ bí ìbàdàn àti Òkè-Ọya náà ni 

ẹwà rẹ̀ tí ń gbayì, tí àwọn ọkùnrin sì ń pé bò ó. 

 

Nínú ìwé Jìjì Arẹwà Obìnrin tí Débọ̀ Awẹ́ kọ, ó hàn pé ẹwà Jìjì náà tayọ tí àwọn ẹ̀dá-ìtàn yòókù tí 

wọ́n jẹ́ obìnrin nínú ìwé ìtàn àròsọ náà, ìdí sì nìyí tí ó fi jẹ pé gbogbo ènìyàn tọbatọba ló wù láti jẹ́ 

ọkọ Jìjì. Òǹkọ̀wé sọ nípa ẹwà Jìjì pé: 

Arẹwà ni ọmọbìnrin yìí. Ó dúdú, ó sì ga ní ìwọn ẹsẹ̀ bàtà márùn-ún àbọ̀. Èjí tó wà 

lẹ́nu rẹ̀ jẹ́ kí ẹwà rẹ̀ hàn kedere. Bí ó tilẹ̀ jẹ́ pé ènìyàn dúdú ni, síbẹ̀ bó ti dúdú tó, 

ló ń dán. Adúmáradán ọmọge ni. Keke leyín ẹnu rẹ̀ gbó, tó funfun, tó´dàbi ike. 

Ẹyinjú rẹ̀ rí róbótó, ó mọ ni ìwọ̀n ara rẹ̀. Irun orí rẹ̀ dúdú yọ̀yọ̀ kanlẹ̀. Ìpénpéjú rẹ̀ 

rọra rí tẹ́ẹ́rẹ bí´àkọ́-ṣẹ̀ṣẹ̀-lé oṣù, ó sì dudu bákan náà. 

 

Ẹnu rẹ̀ kò tóbi, kó dàbí ti ìnàkí, ó rí róbótó bíi tọmọ títun. Àwọn ọyàn méjèèjì tó wà ní àyà rẹ̀ dàbí 

èso máńgòrò, wọ́n rí sọ́rọ́sọ́rọ́. Ikùn rẹ̀ kò ṣe pẹlẹbẹ jù, kò sì ṣe jẹ̀bẹ̀tẹ̀ bíì ti ìbẹ̀nbẹ́ Olókùnrùn. iṣu 

tó wà ní ìbádí rẹ̀ méjèèjì rí móńpé. Èyí jẹ́ kí ìbàdí rẹ̀ mọ níwọ̀n, kò pọ̀ ju ara lọ. 

Tí ọmọbìnrin yìí bá sì fi aṣọ sọ́rùn, orí àwọn ọkùnrin ìlú Lápá-edé máa ń dàrú ni. Ìdí rẹ̀ ni pé 

ọmọbìnrin náà ní àmúyẹ jù. Kò sí nǹkan ọ̀sọ́ tó fi sárà tí kì í bá a lára mu. 

 

Ẹwà tí Jìjì ni yìí lo fi ko wàhálà ba gbogbo ọkùnrin nípa títiraka láti fẹ́ e, èyí ló sì mú kí Òòrẹ́ rin 

ìrìn-àjò láti ṣe ìwádìí nípa ohun tí Jìjì fẹ́ràn gẹ́gẹ́ bí ìdánwò tí o tí Jìjì tí síwájú wọn pé ẹni tó bá fẹ́ 

fẹ́ òun gbọdọ̀ ṣe. Àwọn àlàyé yìí jẹ kí ó hàn pé ẹwà dúró gẹ́gẹ́ bí àjùlọ tí àwọn obìnrin fi ń tayọ ara 

wọn nínú ìwé ìtàn àròsọ Yorùbá. Àwọn ẹ̀dá-ìtàn tí á sì mú ẹnu bà yìí jẹ́ àwọn ẹ̀dá-ìtàn tí ẹwà wọn 

yọ jùlọ nínú àwọn ìwé ìtàn àròsọ tí a ti tọ́ka sí wọn. Bí òǹkàwé bá jẹ́ obìnrin, lára ohun tí ó le wò 

ni wíwo àbùdá ẹwà àwọn ẹ̀dá-ìtàn yìí láti mọ bóyá wọ́n ju òun lọ nípa ti ẹwà. Lẹ́yìn èyí ni yóó wo 

ipò ẹwà wọ́n àti bí wọ́n ṣe le lo àjùlọ ẹwà náà. A rí ẹni tí àjùlọ ẹwà kó ìtìjú bá bíi Ṣẹ̀gilọlá àti Àyọ̀ká 

nínú ìwé ìtàn àròsọ ti I.B Thomas àti Akíntúndé Sówùnmí kọ, a sì rí ẹni tí ẹwà mú iyi bá bíi ti Jìjì 

nínú ìwé ìtàn àròsọ tí Débọ̀ Awẹ́ kọ. Èyí wà lọ́wó bí ọ̀kọ̀ọ̀kan ṣe lo ẹwà rẹ̀. 

 

3.3. Àwọn Ẹ̀dá-Ìtàn tí ó fi Owó ta yọ 

Bí ẹ̀dá bá fẹ́ fi àjùlọ hàn, lára ohun tí ẹ̀dá ènìyàn le ṣe àfihàn rẹ̀ ni owó níní. Òwe àwọn Yorùbá ni 

pé olówó gba ìyàwó ọ̀lẹ, ọ̀lẹ ń ṣe Láìláhà, o dijọ́ ọ̀lẹ bá lówó kó tó ránró láìláhà fún olówó. Ìpèdè 

yìí fí hàn pé àjùlọ wa nínú owó níní. Bí ẹ̀dá-ìtàn kan bá sì ni owó, ìlo owó náà le mú kí òǹkàwé fi 

díwọ̀n ara rẹ̀. 

 

Nínú ìwé Amọniṣeni tí Kọ́lá Akínlàdé kọ, lòóòtọ́ ni a tọka sí pé bí a bá wo tí ọgbọ́n orí àti òye, 

Akin Olúsínà ni ọgbọ́n rẹ̀ tayọ, ṣùgbọ́n ni ti owó níní, Olóyè Ajé ni o ni àjùlọ owó. Ìdí ni pé òun 

ló ni owó, tí ó dá ilé-ẹ̀kọ́ àti ilé-iṣẹ́ mìíràn silẹ̀, tí ó sì gba ọ̀pọ̀lọpọ̀ àwọn ẹ̀dá-ìtàn sí iṣẹ. Èyí tí ó 

túmọ̀ sí pé òṣìṣẹ́ abẹ́ rẹ̀ ni àwọn ẹ̀dá-ìtàn mìíràn. Owó tí Olóyè Ajé ni ni gbogbo àwọn ènìyàn pàtàkì 

àwùjọ fi máa ń lọ sí ọ̀dọ̀ rẹ̀. Ó ń gbà wọ́n ṣíṣẹ́, ó ń fún wọn ní oúnjẹ àti ọtí mú. Bákan náà ní ó sì 

máa ń ṣe wọ́n ni oríṣiríṣi àlejò. Àǹfààní èyí náà ni Mosún jẹ tí ó fi fi ṣe ọ̀gá ilé-ẹ̀kọ́ tí ó dá sílẹ̀. 

Ohun tí èyí túmọ̀ sí ni pé ẹ̀dá-ìtàn tí´ó ní àjùlọ owó níní, tí ó sì lo owó náà gẹ́gẹ́ bí ó tí yẹ ni olóyè 

Ajé. 

 

Nínú ìwé Aápọn Pin tí Ọ̀pádọ̀tun kọ, ohun tí ó jẹ́ okùnfa àjùlọ fún Wálé ni owó. Owó tí Wálé ni ju 

tí àwọn ẹ̀dá-ìtàn yóókù nínú ìwé náà lọ, èyí ló sì fà á tí ó jẹ; pé kò sí ẹ̀dá-ìtàn tí agbára rẹ̀ ká a, 

nítorí pé wọn kò lówó tó o. Owó tí Wálé ni yìí ni ó fi ń darí àwọn jàǹdùkú, tí ó fi ń gba ilẹ̀ onílẹ̀, 

tí ó sì ń gba ìyàwó oníyàwó, èyí tí kò si si ẹni tí ó le tu irún kan ni ara rẹ̀. 

 

Àrífàyọ inú èyí náà ni pé ẹ̀dá-ìtàn kan bá lówó gẹ́gẹ́ bí àjùlọ tí ó fi jú ẹ̀dá-ìtàn mìíràn lọ, ọ̀nà méjì 

ni o le gbà lo owó náà. Ó le lo lọ́nà rere lórí ẹ̀dá-ìtàn mìíràn gẹ́gẹ́ bí olóyè Ajé ṣe ń ṣe; àjùlọ ni, 

bákan náà ni ó le lò ó lọ́nà ibi lórí ẹ̀dá-ìtàn mìíràn gẹ́gẹ́ bí Wálé ṣe ṣe nínú ìwé ìtàn àròsọ Aápọn 

Pin. Èyí tí o bá wu òǹkàwé ni ó máa ń mú lò láti ṣe ju bí òun gan-an gẹ́gẹ́ bí ẹ̀dá àwùjọ ṣe le ṣe lo, 

àbí ẹni tí ó fi owó ṣèkà le ṣe ìkà tí o ju tirẹ̀ lọ. Òǹkàwé tí yóó ba ṣe èyí gbọdọ̀ jẹ́ ẹni tí ó ni owó, 

ọ̀nà tí ó bá sì ń gba lo owó yìí ni yóó sọ ẹni tí yóó fi ara rẹ̀ wé. Nígbà tí òǹkàwé kò bá sì lérò pé 

òun le na owó tayọ ààlà ibi ti ẹ̀dá-ìtàn kan náà dé, òhun tí ó jẹ́ ni pé irúfẹ́ ẹ̀dá-ìtàn ọ̀hún jẹ́ ẹ̀dá-ìtàn 

tí ó jù wá lọ. 

 

Àwọn Ẹ̀dá-Ìtàn tí ó fi Ipò ta yọ 

Gẹ́gẹ́ bí o ṣe hàn láàrin àwùjọ pé ẹ̀dá kì í wà ni ipò kan náà, èyí ló máa ń hàn nínú ìwé ìtàn àròsọ 

pé ọ̀rọ̀ ipò náà kan ti àjùlọ. Irú àjùlọ tí à ń sọ yìí le jẹ́ àjùlọ látàrí ipò oṣèlú tàbí látàrí ọ̀gá sí ọmọọṣẹ. 

Èyí yòówù tí ó bá sì jẹ́, ẹ̀dá-ìtàn tí ó bá ni ipò tí ó ga ju tí ẹ̀dá-ìtàn mìíràn lọ le lò ó láti fi àgbà hàn 

ẹ̀dá-ìtan náà. 

 

Nínú ìwé ìtàn àròsọ Amọniṣeni, ohun tí ́ mú kí Mosún tayọ àwọn ẹ̀dá-ìtàn kan ni pé ipò ọ̀gá wọn 

ni ó wà lẹ́nu iṣẹ́. Ipò yìí sì ni Mosún fi rẹ́ wọn jẹ, tí ó fi ń pa wọ́n láti le fi dáràn sí olóyè Ajé lọ́rùn. 

Ẹni tí olóyè Ajé bá lé kúrò ní ibi iṣẹ́ tirẹ̀, Mosún yóó gbà á sí ọdọ̀ tirẹ̀, bí ó tilẹ̀ jẹ́ pé olóyè Ajé ni ó 

ni ibẹ̀ náà, yóó sì gbọ̀nà ẹ̀bùrú ṣe onítọ̀hún ní ìjàǹbá, kí ayé le máa fura sí olóyè Ajé tí ó bá wọn ní 

gbólóhùn asọ̀. 

Kì í ṣe ọ̀nà akọ nìkan ni àjùlọ nípa ipò láti ọwọ́ ẹ̀dá-ìtàn kan fi le hàn lórí ẹ̀dá-ìtàn mìíràn. Ó le jẹ́ 

ọ̀nà ẹ̀rọ̀. Irú èyí ni bí ó ti hàn pé ọwọ́ ẹ̀rọ̀ ni ọba ìlú àwọn Àkàrà-Oògùn fi pe Àkàrà-Oògun, tí ó sì 

rán òun àti àwọn akọni mẹ́fà mìíràn lọ sí Òkè-Láǹgbọ́dó. Oba ko fi ipá mu wọn nípa lílo ipò ọba 

rẹ̀ gẹ́gẹ́ bí Olúmokò ṣe ń ṣe nínú ìwé ìtàn àròsọ Fálétì, tí ó pè ní Ọmọ Olókùn Ẹsin. 

  

3.4. Àwọn Ẹ̀dá-Ìtàn tí Ìjákulẹ̀ fa Ìṣubú wọn 

Àwọn ẹ̀dá-ìtàn tí ó wà ní ọ̀wọ́ yìí jẹ́ àwọn ẹ̀dá-ìtàn tí òǹkàwé ṣáábà máa ń káàánú wọn nítorí ìjákulẹ̀ 

wọn. Àwọn ẹ̀dá-ìtàn tí ìjákulẹ̀ fa ìṣubú wọn ni àwọn ẹ̀dá-ìtàn tí ó ní àléébù kàn pàtó nínú ìwé ìtàn 

àròsọ, tí àléébù yìí sì dí nipá àtilèṣe wọn kù. Àwọn ẹ̀dá-ìtàn wọ̀nyí lè jẹ́ àwọn ẹ̀dá-ìtàn tí ó rí ìjákulẹ̀ 

látarí àfọwọ́fà ara wọn gan-an tàbí àkóbá láti ọwọ́ ẹ̀dá-ìtàn mìíràn. Bákan náà, ẹ̀dá-ìtàn wọ̀nyí lè jẹ́ 

ẹ̀dá-ìtàn tí ó rí ìjákulẹ̀ látàrí àánú ṣíṣe.  

 

Àkíyèsí fi hàn pé òpó márùn-ún ni a lè gbé àbùdá irúfẹ́ àwọn ẹ̀dá-ìtàn wọ̀nyí lé. Ìkíni ni pé wọ́n 

máa ń ní ọ̀pọ̀lọpọ̀ àbùdá tí ó dára. Ìkejì ni pé wọ́n máa ń ní àbùdá kan tí ó burú. Ìkẹta ni pé àbùdá 

búburú yìí ni ó máa ń fa ìṣubú wọn. Ìkẹrin sì ni pé wọn kì í sábà dìde tí wọ́n bá ṣubú. Ìkaàrún ni 

pé ó máa ń ni ìṣẹ̀lẹ̀ ìbánikẹ́dùn tí yóó ṣẹlẹ̀ sí irúfẹ́ àwọn ẹ̀dá-ìtàn yìí nínú ìtàn, èyí tí yóó mú kí 

òǹkàwé máa káàánú wọn. A tún gbọdọ̀ sọ pé ipò tí òǹkàwé bá wá ni yóó sọ bóyá àánú ẹ̀dá-ìtàn kan 

yóó ṣe e tàbí pé kò ní ṣe é. Èyí ni pé o ní í ṣe pẹ̀lú ìmọ̀lára òǹkàwé. Bákan náà, kò pọn dandan kí 

ẹ̀dá-ìtàn yìí jẹ́ olu ẹ̀dá-ìtàn ṣùgbọ́n, o gbọdọ̀ jẹ́ ẹ̀dá-ìtàn ti ipa rẹ̀ fojú hànde dáadáa nínú ìtàn. Lára 

ohun tí ó máa ń fa ìṣubú àwọn ẹ̀dá-ìtàn wọ̀nyí gẹ́gẹ́ bí ó ṣe hàn nínú àwọn ìwé ìtàn àròsọ Yorùbá 

ni àfọwọ́fà, àkóbá láti ọwọ́ ẹ̀dá-ìtàn mìíràn, ìrẹ́jẹ láti ọwọ́ ẹ̀dá-ìtàn mìíràn, ìbápàdé ohun ìbẹ̀rù àti 

bẹ́ẹ̀ bẹ́ẹ̀ lọ. 

 

Àwọn Ẹ̀dá-Ìtàn tí ó ṣe Àfọwọ́fà 

Àwọn ẹ̀dá-ìtàn tí ó ṣe àfọwọ́fà jẹ́ àwọn ẹ̀dá-ìtàn tí ó jẹ́ pé ọwọ́ ara wọn ni wọ́n fi fa ìṣubú tàbí 

ìjákulẹ̀ ara wọn. Bí ó tílẹ̀ jẹ́ pé òǹkọ̀wé máa ń mọ̀ pé ọwọ́ àwọn ẹ̀dá-ìtàn bàyíì ni ìjákulẹ̀ wọn wà, 

síbẹ̀ àwọn òǹkọ̀wé ìtàn àròsọ Yorùbá máa ń fi ààyè sílẹ̀ fún òǹkàwé láti káàánú wọn nípa ohun tí 

ó bá jẹ́ àtubọtán àfọwọ́fà wọn. Irúfẹ́ ẹ̀dá-ìtàn báyìí ní Sẹ̀gílọlá nínú ìwé ìtàn Ìtàn Ìgbésí Ayé Èmi 

Sẹ̀gílọlá Ẹlẹ́yinjú-Ẹgẹ Ẹlẹ́gbẹ̀rún Ọkọ láyé tí I.B Thomas kọ àti Àyọ̀ka nínú ìwé ìtàn àròsọ Àyọ̀ká 

Fẹ̀láyọ̀ tí Akíntúndé Ṣówùnmí kọ. Nínú ìwé ìtàn àròsọ Ìtàn Ìgbésí Ayé Èmi Sẹ̀gilọlá Ẹlẹ́yinjú-Ẹgẹ 

Ẹlẹ́gbẹ̀rún Ọkọ láyé, àánú òǹkàwé yóó ṣe Ṣègílọlá. Lóòótọ́ ni òǹkọ̀wé kò jẹ́ kí o pamọ́ sí àwọn 

òǹkàwé pé ọwọ́ Ṣègílọlá ni ó fi sẹ́gi dínà ètò ìgbésí-ayé ara rẹ̀, síbẹ̀ irúfẹ́ àròkan tí Ṣègílọlá ń rò, 

èyí tí ó ń mu un sọ ìtàn ìgbésí ayé ara rẹ̀ gẹ́gẹ́ bí òǹkọ̀wé ṣe gbé e kalẹ̀ jẹ́ ohun tí ó jẹ́ kí a lé ka 

Ṣègílọlá kún irúfẹ́ ẹ̀dá-ìtàn tí àánú wa ń ṣe. Lára ọ̀rọ̀ tí Ṣègílọlá sọ tí ó mú ìbánikẹ́dùn àti 

ìkáàánú lọ́wọ́ ni: 

Ṣùgbọ́n ìyà oró tí èmi wá ń jẹ gbẹ̀yìn nínú ayé mi lónìí yìí ga ju adùn ayé témi ti 

jẹ kọjá lọ bí ìgbà tí ọ̀run ga ju ilẹ̀ ayé. Ṣùgbọ́n bó ti jẹ́ wí pé Ẹlẹ́dàá nìkan lèmi 

Ṣẹ̀gilọlá dá ẹ̀ṣẹ mi yìí sí, èyí ló mú èmi láti sọ wí pé nípa tèmi gẹ́gẹ́ bí Onísáàmù 

báyìí pé: Ọlọ́run, ṣàánú mi gẹ́gẹ́ bí ìṣeun ìfẹ́ rẹ, gẹ́gẹ́ bí ìrọ́nú ọ̀pọ̀ àánú Rẹ, nu 

ìrékọja mi nù kúrò. Wẹ̀ mi ní àwẹ̀mọ́ kúrò nínú àìṣedéédé mi, kí o sì wẹ̀ mí nù 

kúrò nínú ẹ̀ṣẹ̀ mi. 

 

Lọ́nà kejì, bí ọ̀rọ̀ Ṣègílọlá ṣe jẹ́ ni ti Àyọ̀ká náà jẹ́ nínú ìwé ìtàn àròsọ Àyọ̀ká Fẹ̀láyọ̀. Àyọ̀ká náà lo 

ìgbésí-ayé rẹ̀ bí kò ti dára ni ìgbà èwe rẹ̀ látàrí ìwà àgbèrè ṣíṣe. Ìyàtọ̀ kan tí ó kàn wà níbẹ̀ ni pé ìyà 

Àyọ̀ká kún ẹni tí ó bá Àyọ̀ká láyé jẹ nígbà tí ìyá ti Ṣẹ̀gílọlá tako ìwà tí Ṣègílọlá ń hù. Gẹ́gẹ́ bí 

ìgbẹ̀yìn ìgbé-ayé Ṣègílọlá kò ṣe dára ni ìgbẹ̀yìn ìgbé-ayé tí Àyọ̀ká náà mú ìbanújẹ́ lọ́wọ́. Akintúnde 

Ṣówùnmí náà sì fi Àyọ̀ká hàn gẹ́gẹ́ bí ẹni tí ó yẹ láti kẹ́dùn fún. Èyí náà hàn nínú ìwé Àyọ̀ká 

Fẹ̀láyọ̀ báyìí pé: 

Nigbati o yẹ mi wo tan, o mi ori, o si wipe “kini sọ iwọ obirin to dara bayi sinu 

arun jagba-jagba bayi?” Eyi fihan pe iwọ ko ni ibujoko kan pataki. Lẹhin 

ogbologbo atọsi àti ogodo Oyinbo, ọpọlọpọ arun miran bi arun ẹgba, arinka-inu—

eegun, pọnjupọnju, arun oju didun, akokoro, gẹhingẹhin àti nǹkan bi kuruna tabi 

narun, wa lara rẹ. Gbogbo àwọn arun wọnyi soro pupọ lati wosan ni kiakia. Ki o 

to le san die, iwọ ni lati mu ọpọlọpọ ogun ki o si gba ọpọlọpọ abẹrẹ. Ki emi ma 

tan ọ jẹ, fun ọdun mẹta gbako, iwọ nilati ma jẹ ogun. Anu ṣe mi pupọ lati ri ẹnyin 

ọmọbirin wa ninu iru ipo bayi 

 

Àyọlò òkè yìí jẹ́ kò hàn pé bí ó tilẹ̀ jẹ́ pé kì í ṣe ẹnikẹ́ni ló kó bá Àyọ̀ká, àánú rẹ̀ yóó ṣe òǹkàwé 

gẹ́gẹ́ bí ẹni tó rí ìsubú ayé. Lóòótọ́, lójú òǹkàwé mìíràn, irúfẹ́ àwọn ẹ̀dá-ìtàn wọ̀nyí kò yẹ láti 

káàánú tàbí bá wọn kẹ́dun ohun tí ó ṣẹlẹ̀ sí wọn, èyí ló sì jẹ́ kí a sọ pé bí ìmọ̀lára. 

 

Àwọn ẹ̀dá-ìtàn mìíràn tí àánú wọn ń ṣe wá ni Babátúndé Balógun nínú ìwé ìtàn àròsọ Lórí Òkè 

Saikọfìlọ́. Àwọn ẹ̀dá-ìtàn méjéèjì jẹ́ pásítọ̀ èké àti òpùrọ́. Ọ̀rẹ́ tímọ́tímọ́ ni wọn, ọ̀nà ẹ̀bùrú ti wọ́n 

sì gbà di pásítọ̀ já wọn kolẹ̀ ní ìgbẹ̀yìn. Fún ìdí èyí, a le sọ pé ọwọ́ ara wọn ni wọ́n fi fa ìṣubú ayé 

wọn. Ṣùgbọ́n bí a bá ṣe àkíyèsí ìtàn ìgbé-ayé wọn gẹ́gẹ́ bí òǹkọ̀wé ṣe é tò ó láti ìbẹ̀rẹ̀, àánú àwọn 

ẹ̀dá-ìtàn méjéèjì náà yóó ṣe òǹkàwé, nítorí pé wọn kọ ẹ̀kọ́-ìwé bí ó ti yẹ kí wọ́n kọ́ ọ, wọ́n sì gba 

ìwé ẹ̀rí tí ó ní ìtumọ̀, ṣùgbọ́n wíwá iṣẹ́ fún ọ̀pọ̀lọpọ̀ ọdún láìríṣẹ́ ló sọ wọ́n di wòlíì àpàpàǹdodo, èyí 

tí ó mú kí wọ́n máa ṣe oògùn láti tan àwọn ènìyàn, kí wọ́n sì máa pè é ni iṣ́ẹ ìyanú Ọlọ́run. Àsírí 

wọn sì padà tu, ọlọ́pàá sì mu wọn fún bíbá òkú ènìyàn nínú ilé ìjọsìn wọn. Ohun tí yóó mú àánú 

àwọn ẹ̀dá-ìtàn méjéèjì yìí ṣe òǹkàwé ni pé bí wọ́n bá tètè rí iṣẹ́ láàárọ̀ ọjọ́ ni, wọ́n le má ya sí ọ̀nà 

iṣẹ́ ibi tí wọn ń ṣe. 

 

3.5. Àwọn Ẹ̀dá-Ìtàn tí Ẹ̀dá-Ìtàn Mìíràn ṣe Àkóbá fún  

Lára àwọn ẹ̀dá-ìtàn tí àánú wọn máa ń ṣe wá ni àwọn ẹ̀dá-ìtàn tí ó jẹ́ pé ẹ̀dá-ìtàn lo ṣokùnfà ohun 

tí ó ṣẹlẹ̀ sí wọn tí àánú wọn fi ń ṣe òǹkàwé. A tún le sọ pé kì í ṣe àfọwọ́fà irú àwọn ẹ̀dá-ìtàn yìí ló 

fi ọwọ ara wọn fa ìjákulẹ̀ tàbí wàhálà tí ó bá wọn. Ohun tí ó máa ń mú kí àáń wọn ṣe ènìyàn ni pé 

àwọn kọ́ ni wọ́n ṣe okùnfà ìṣubú ara wọn. Ohun tí ó ṣẹlẹ̀ sí wọn ni a lè pè ní kòńgẹ́ tí ó dìrọ̀ mọ́ 

àyànmọ́. 

 

Àpẹẹrẹ àwọn ẹ̀dá-ìtàn báyìí ni Àlàbà Labalábá nínú ìwé ìtàn àròsọ Atótó Arére. Nínú ìwé ìtàn yìí, 

a fura pé Àlàbá kọ́ ni ó ṣe okùnfà ìṣubú ara rẹ̀. Àlàbá jẹ́ ẹ̀dá-ìtàn tí kò rí ire láti ààrọ ọjọ́ ni ìgbà ewé 

rẹ̀, ní ìrọ̀lẹ́ ayé rẹ̀, àti ni ìgbèyìn ayé rẹ̀. Láti ìgbà kékeré Àlàbá ni kò ti sí ìyá Àlàbá lọ́dọ̀ bàbá rẹ̀, 

èyí sì ni àǹfàaní ti orogún ìyá rẹ̀ ti bàbá rẹ̀ fẹ́ lò láti máa fi ìyà jẹ ẹ́. Ìyà yìí ló jẹ́ kí Àlàbá sá kúrò ní 

ilé tí ó fi sá lọ sí Ifẹ̀. O dé Ifẹ̀ tán, lẹ́yìn ọ̀pọ̀lọpọ̀ wàhálà, ó rí iṣẹ́ nínú ọgbà. Níbi tí o ti lérò pé ọ̀kan 

òun yóó balẹ̀ nítorí tí àwọn ọ̀gá rẹ̀ fẹran rẹ̀, ni ọmọ ọ̀gá rẹ̀ tún ti ṣe àkóbá fún. Wọ́n lé e kúrò ni ilé 

ọ̀gá rẹ̀ náà, o tún bọ́ sí ìgboro, ó ń dààmú. O pàdé ẹni ti wọn ti jọ jà rí, wọn gbìmọ̀ pọ̀, wọ́n jọ ń ta 

ìwé ìròyìn. Lọ́sàn-án kan, òru kan ni Sámínù tí wọn jọ ń ta ìwé ìròyìn lọ gba owó wọn ní báǹkì, tí 

ó sì ji gbogbo rẹ̀ kó sálọ. Àlàbá dé ọ̀dọ̀ Òdì-ẹ̀wù, Òdì-ẹ̀wù ń fi Àlàbá ṣe agbódegbà olè. Nígbà tí 

Òdì-ẹ̀wù kú, Àlàbá lọ kọ́ṣẹ́ ọwọ́, o kọ́ṣẹ́, ó sì mọ iṣẹ́, ṣùgbọ́n ìyàwó ọ̀gá rẹ̀ tún ṣe àkóbá fún un lẹ́yìn 

ikú ọ̀gá rẹ̀ nítorí pé ó fẹ́ kí o fẹ́ òun. Èyí ló tún mú Àlàbá kúrò níbẹ̀. 

Níbi tí Àlàbá ti ń ṣiṣẹ́ ni Sámínù tún ti wa bá a tí ó sì ń ta ọjà olè fún un, láìjẹ́ kí ó mọ̀ pé ọjà olè ni. 

Èyí ló tún mú Àlàbá lọ sí ẹ̀wọ̀n. Nígbà tí Àlàbà tí ẹ̀wọ̀n dé ọ̀dọ̀ Samínù ló dé sí. Èyí sì mú kí ó dara 

pọ̀ mọ́ àwọn ọ̀daràn ti Sámínù ń kó kiri. Ni ìgbẹ̀yìn, wọ́n pa Sámínù, àwọn ọ̀daràn tí ó jẹ́ ẹmẹ̀wà 

Sámínù pa ara wọn, Àlàbá náà sì padà kú. Ó hàn nínú ètò ìgbé-ayé Àlàbá pé kì í ṣe ènìyàn burúkú, 

gẹ́gẹ́ bí òǹkọ̀wé ṣe fi hàn. Láti kékeré ni wọ́n ti ń kó bá a. Orogún ìyá rẹ̀ kó bá a, ọmọ ọ̀gá rẹ̀ kó bá 

a, Òdì-ẹ̀wù kó bá a, Sámínù kó bá a, ìyàwó ọ̀gá rẹ̀ náà sì kó bá a pẹ̀lú. Àkójọpọ̀ gbogbo àwọn àkóba 

wọ̀nyí ló da gbogbo ètò ìgbésí-ayé Àlàbá rú. Ó hàn pé ẹ̀dá-ìtàn tí àànú òǹkàwé le ṣe ni Àlàbá nínú 

ìwé ìtàn náà, èyí ló sì fà á tí òǹkọ̀wé kò fi nǹkan kan pàtó tí a le pè ni ẹbi Àlàbá nínú ìwé náà hàn. 

Dípò bẹ́ẹ̀, ohun tí òǹkọwé ń sọ ni pé “Abẹ̀bẹ̀ Àlàbá tún fi ibi pẹlẹbẹ lélẹ̀” 

 

Lára irúfẹ́ àwọn ẹ̀dá-ìtàn yìí ni Súlè Ìgbìrà nínú ìwé ìtàn àròsọ Owó Ẹ̀jẹ̀ tí Kọ́lá Akínlàdé kọ. Súlè 

kú ikú àìtọ́jọ́, bàbá Wálé tí ó jẹ́ baálé wọn lóko tí orúkọ rẹ̀ ń jẹ́ Súàrá Owóyẹmí ló sì pa á. Ohun tí 

o mú ki baba Wálé pa Súlè ni láti jogún oko kòkó rẹ̀ tí kò ní pẹ́ bẹ̀rẹ̀ sí í sọ. Ohun tí yóó mú òǹkàwé 

káàánú Súlè ni pé Ìgbìrà ni, oko ló wá ro ní Oǹdó, ó ni ìyàwó àfẹ́sọ́nà tí wọ́n jọ ń pète àtifẹ́ ara 

wọn, ó sì tún ṣẹ̀ṣẹ̀ ra kẹ̀kẹ́ tuntun ni. Gbogbo àwọn nǹkan yìí ló jẹ́ àdìsọ́kàn Súlè Ìgbìrà, ṣùgbọ́n tí 

wọ́n fi ikú dá ẹ̀mí rẹ̀ ni ègbodò láìjẹ́ kí ó gbádùn gbogbo wàhálà rẹ̀. Bí ó tilẹ̀ jẹ́ pé àyẹ̀wò tí wọ́n ṣe 

fún Súlè jẹ́ kó hàn pé májèlé àtẹnujẹ ló pá a, síbẹ̀ wíwo gbogbo ohun tí ó rọkiri ká ikú rẹ̀ jẹ́ kí ó 

hàn pé àánú òǹkàwé yóó ṣe é.  

 

3.6. Àwọn Ẹ̀dá-Ìtàn tí Ẹ̀dá-Ìtàn Mìíràn ń rẹ́ jẹ 

Ohun tí ó máa ń ṣokùnfa ki òǹkàwé máa káànú ẹ̀dá-ìtàn kan ni ìgbà tí ẹ̀dá-ìtàn kan ń rẹ́ ẹ̀dá-ìtàn 

ẹgbẹ́ rẹ̀ jẹ. Lára kókó-ọ̀rọ̀ tí ó máa ń hàn nínú ìwé ìtàn àròsọ Yorùbá ni ọ̀rọ̀ ìrẹ́nijẹ, láàrin ẹ̀dá-ìtàn 

méjì tàbí jù bẹ́ẹ̀ lọ si ni ìrẹnijẹ yìí tí máa ń wáyé. Àkíyèsí nípa èyí wá ni pe ẹ̀dá-ìtàn tí ó bá jẹ́ ẹni tí 

wọ́n ń rẹ́ jẹ máa ń jẹ́ ẹ̀dá-ìtàn tí àánú rẹ̀ máa ń ṣe òǹkàwé. Nínú ìwé ìtàn Ọjọ́ Burúkú Èṣù Gbomi 

Mu tí Bísí Adésìgbìn kọ, ẹ̀dá-ìtàn tí ẹ̀dá-ìtàn tí ẹ̀dá-ìtàn mìíràn rẹ́ jẹ ni kẹ́mi ìyàwó Àkàngbé tí Mọlẹ̀ 

ká mọ́lé. Àkàngbé kúrò ní ilé rẹ̀ ni àárọ̀, ọ́ kọrí sí ìlú èkó níbi tí ó ti ń ṣe iṣẹ́. Bí ó ti lọ tán ni Mọlẹ 

tí orúkọ rẹ̀ ń jẹ́ Ọlápọ̀si ká a mọ́ inú ilé àdágbé tí wọn ń gbé. Mọlẹ̀ dẹ́rù bá Kẹ́mi, o tì í mólé, ó ná 

án, ó bá a lò pọ̀, ó sì fojú olú ọmọ rẹ̀ rí mábo. Gbogbo èróńgbà Mọlẹ̀ ni láti pa Kẹ́mi kí ó tó máa lọ 

ni alẹ́ gẹ́gẹ́ bí ó ti ń ṣe fún gbogbo àwọn tó bá ti ká mọ́lé, bí ó tilẹ̀ jẹ pé orí ko Kẹ́mi yọ ní ìgbẹ̀yìn 

tí ìbọn tí Mọlẹ̀ yin kò bá a. Bí òǹkàwé bá ka ìwé ìtàn àròsọ Ọjọ́ Burúkú Èṣù Gbomi Mu dé àwọn 

ọ̀gangan ibi tí Mọlẹ̀ ti ń fòòró ẹ̀mí Kẹ́mi, kò sí bí àánú òǹkàwé kò ṣe ní í ṣe. Nígbà tí onílé di àlejò 

nínú ilé ara rẹ̀, tí ó ń sun àtimọ́lé, tí ikú sì wọlé tọ̀ ọ́. 

 

Ẹ̀dá-ìtàn tí àánú rẹ̀ ń ṣe wá ni Dúró nínú ìwé ìtàn Àsírí Amòòkùnjalè Tú láti ọwọ́ Kọ́lá Akínlàdé. 

Nínú ìwé ìtàn àròsọ náà, Orímóògùnjẹ́ tí í ṣe bàbá Dúró ló kú, tí ọ̀kan nínú àwọn ìyàwó rẹ̀ sì jí owó 

rẹ̀ kó. Gbajúgbajà oníṣòwò tí ó lówó lọ́wọ́ ni Orímóògùnjẹ́, owó rẹ̀ tí wọn jí kó yìí sì jẹ́ ọ̀nà láti rẹ 

Dúró tí í ṣe àkọ́bí ọmọ rẹ jẹ. Ìdí ni pé ìyá Dúró ti kú, bí Dúró ko bá sì rí owó bàbá rẹ̀ tí wọ́n jí kó, 

kò ní le tẹ̀síwájú nínú ẹ̀kọ́ rẹ̀ mọ́. Lóòótọ́ ni ó jẹ́ pé kì í ṣe òun nìkan ló ni ẹ̀tọ́ sí owó náà gẹ́gẹ́ bí 

ogún, ṣùgbọ́n òun ni ọ̀rọ̀ náà kàn gbọ̀ngbọ̀n jù nítorí pé òun nìkan ni kò ní ìyá láàrin àwọn ìyàwó 

bàbá rẹ̀. Láti le fi hàn pé ẹ̀dá-ìtàn tí àánú rẹ̀ yóó ṣe òǹkàwé ni Dúró jẹ́, òǹkọ̀wé ṣàfihàn ọ̀rọ̀ ìṣàlẹ̀ 

yìí gẹ́gẹ́ bí ọ̀rọ̀ tí Dúró kọ sínú lẹ́ta tí ó fi ráńṣẹ́ sí Olúsína ọlọ́fìn-ín-tótó. Ọ̀rọ̀ rẹ̀ náà lọ bàyìí: 

Kì í ṣe ọ̀rọ̀ àyọnusọ. Ibi tí Ọlọ́run-ún ṣe nǹkan fún babaà mi dé, ó yẹ kí á sin òkúu 

rẹ̀, kí ayé gbọ́, kí ọ̀run sì mọ̀. Ṣùgbọ́n a kò lè ṣe èyí. À kò tilẹ̀ lè pa màlùú níbi 

òkúu rẹ̀. Kí ni ká fi ogóje náírà ṣe? Èmì nìyí, ọmọ ilé-ẹ̀kọ́ ni mí, n ò lówó lọ́wọ́. 

Bó jẹ́ pé mo ti jáde ilé-ẹ̀kọ́, kí n sì máa ṣiṣẹ́ ni, ìbá ṣe-é-ṣe fún mi láti rí owó fi ṣe 

àwọn ohun tó yẹ níbi òkúu babaà mi. Ṣùgbọ́n ó mà ṣe ò! N kò tí ì parí ẹ̀kọ́ mi. Ó 

ku ọdún kan tí n ó lò sí i ní ilé-ẹ̀kọ́ yìí kí n tóó jáde ìwé mẹ́wàá. Àtilọ ilé-ẹ̀kọ́ mi 

lọ́dún tí ń bọ̀, Ọlọ́run nìkan ló lè ṣe é. Ìyáà mí ti kú lọ́dún mẹ́ta ṣẹ́yìn, baba t ́jẹ́ igi 

lẹ́yìn ọgbà fún mi náà, òun ló tún kú yìi. 

 

Àyọlò òkè yìí jẹ́ ọ̀rọ̀ tí òǹkọ̀wé lò láti ṣe àfihàn ipò Dúró àti irú àkóbá tí ówó bàbá rẹ̀ ti wọ́n ji le ṣe 

fún un, èyí tí ó fi hàn pé ẹni tí ó gbé owó náà rẹ̀ ẹ jẹ ni. 

Bákan náà, ẹ̀dá-ìtàn tí àánú rẹ̀ ń ṣe wá ni Àjàyí nínú Ọmọ Olókùn Ẹsin láti ọwọ́ Adébáyọ̀ Fálétí. 

Nínú iwé ìtàn àròsọ yìí, oba Òkò ń rẹ́ àwọn ará ìlú Òkè-Ògùn jẹ́, Àjàyí tí ó jẹ́ ọmọ Olókùn Ẹsin 

Òtu ló sì kọ́kọ́ pinnú láti kọ ìrẹ́nijẹ àti ìmúnisìn yìí. Fún ìdí èyí, ìyà púpọ̀ ni ó jẹ Àjàyí, èyí tí ó le 

mú ki àánú rẹ̀ ṣe òǹkàwé. Lóòótọ́ ló jẹ́ pé kì í ṣe Àjàyí nìkan ni àwọn arẹ́nijẹ fi ìyà jẹ nínú ìwé náà, 

tí ó sì jẹ́ pé gbogbo ẹni tó jẹ ìyà náà ni àànú òǹkàwé yóó ṣe-ẹni tó jóná mọ́lé, ẹni tó fara pa, àti ìlú 

tí ìjàǹbá ṣe, ṣùgbọ́n Àjàyí ni ó jẹ́ kókó ìyà, lèyìí tí ó mú ki´òǹkàwé ni ìmọ̀lára pẹ̀lú wàhálà tí ó dojú 

kọ. 

 

3.7. Àwọn Ẹ̀dá-Ìtàn tí ó bá Ohun Ìbẹ̀rù Pàdé 

Nínú àwọn ìwé ìtàn àròsọ mérìírí ni èyí ṣaábà tí máa ń sẹlẹ̀ tàbí nínú ìtàn àròsọ tí ẹ̀dá-ìtàn bá ti bá 

ara rẹ̀ nínú igbó tàbí láàrin aginjù. Nínú irúfẹ́ ìṣẹ̀lẹ̀ yìí, ẹrú máa ń ba ẹ̀dá-ìtàn látàrí àwọn ohun ìbẹ̀rù 

tí ó máa ń bá pàdé yìí. Bí òǹkọ̀wé bá ṣe ń ya àwòrán bí ohun ẹ̀rù tí ó ń ṣẹlẹ̀ sí àwọn ẹ̀dá-ìtàn náà ṣe 

tó, ni òǹkàwé yóó máa káànú àwọn ẹ̀dá-ìtàn tí wọ́n kó sẹ́nu ìbẹ̀rù ọ̀hún. Irúfẹ́ àwọn ẹ̀dá-ìtàn tí àánú 

wa ń ṣe wọn látàrí ìbẹ̀rù tí wọ́n bá pàdé wọ́pọ̀ nínú àwọn ìwé Fágúnwà. Ọ̀pọ̀ ìgbà ni àwọn ẹ̀dá-ìtàn 

rẹ̀ máa ń bọ́ sí ọwọ́ àwọn iwin tàbí ohun ìbẹ̀rù, tí ìbẹ̀rù náà yóó sì le dé ibi pé oǹkàwé yóó máa 

káànú wọn. Nígbà mìíràn, òǹkàwé yóó tilẹ̀ máa lérò pé irúfẹ́ àwọn ẹ̀dá-ìtàn bẹ́ẹ̀ yóó kú ni, ṣùgbọ́n 

sí ìyàlẹ́nu òǹkàwé bí irú ẹ̀dá-ìtan báyìí bá jẹ́ olú-ẹ̀dá-ìtàn, kì í kú. Ṣùgbọ́n ikú sì le pa á, bí kì í bá 

ṣe olú-ẹ̀dá-ìtàn. Irúfẹ́ ẹ̀dá-ìtàn báyìí ni Àkàrà-oògun nínú ìwé Ògbójú Ọdẹ nínú Igbo Irúnmọlẹ̀, 

Olówó-ayé nínú Igbó Olódùmarè àti àwọn olú-ẹ̀dá-ìtàn inú ìwé Fágúnwà mìíràn. Lẹ́yìn ọ̀pọ̀lọpọ̀ 

wàhála àti ìdojúkọ àwọn ẹ̀dá-ìtàn wọ̀nyí, èyí tí ó máa ń dàbí ẹni pé wọn á ku, tí ó sì máa ń mu 

òǹkàwé káàánú wọn, wọn kì í kú nítorí pé olú-ẹ̀dá-ìtàn ni wọ́n. 

 

Bákan náà, irúfẹ́ àwọn ẹ̀dá-ìtàn yìí ni Ọ̀rọ̀godogànyìn nínú ìwé ìtàn àròsọ Ibú Olókun láti ọwọ́ J.O 

Ògúndélé. Nínú ìwé yìí náà, ọ̀pọ̀ ìṣòro àti ìbẹ̀rù ni Ọ̀rọ̀godogànyìn ń bá pàdé. Èyí tí ó jẹ́ kí ó dàbí 

ẹni pé yóó kú sí ọwọ́ àwọn ìwin, ṣùgbọ́n, òun náà kò kú nítorí pé olú-ẹ̀dá-ìtàn ni, síbẹ̀ òǹkàwé yóó 

káàánú wàhálà tí ó bá wọn pàdé. Àlàyé tí a tún gbọdọ̀ ṣe lórí èyí ni pé kì í ṣe pé ẹ̀dá-ìtàn kì í kú, 

ṣùgbọ́n ẹ̀dá-ìtàn kì í kú bí ìtàn kò bá á tí ì sún mọ́ ẹ̀ba ìparí. Èyí ló sì máa ń fà á tí àwọn ẹ̀dá-ìtàn 

inú ìtàn mérìírí kì í fi ṣáábà kú, bí ó ti wù kí wọ́n kojú wàhálà tó. 

 

4. Àgbálọgbábọ̀ 

Iṣẹ́ yìí jẹ́ kó hàn pé bí àwùjọ àwọn ẹ̀dá àwujọ ṣe rí ni àwùjọ àwọn ẹ̀dá-ìtàn náà rí. O ní àwọn ẹ̀dá-

ìtàn tí wọn ní àbùdá àjùlọ, a sì le ṣe àmúlò àbúdá àjùlọ̀ wọn yìí láti mọ bóya wọn tayọ òǹkàwé gan-

an. Àwọn àbùdá àjùlọ̀ ẹ̀dá-ìtàn tí a sì gbé yẹ̀ wò ni ọgbọ́n, owó, ẹwà àti ipò ẹ̀dá-ìtàn nínú ìtàn àròsọ. 

Ohun tí ó ṣe pàtàkì ni pé ẹ̀dá-ìtàn tí a ó bá lo àbùdá àjùlọ rẹ̀ kan ṣe òdiwọ̀n òǹkàwé gbọdọ̀ ní àbùdá 

tí ó tayọ ti àwọn ẹ̀dá-ìtàn ẹgbẹ́ rẹ̀ nínú ìtàn. Àrífàyọ ni pé bí àwọn irúfẹ́ àwọn ẹ̀dá-ìtàn yìí bá ṣe 

onírúurú nǹkan tí òǹkàwé kò le rokàn dé ibẹ tàbí tí apá òǹkàwé kò ká, ohun tí yóó hàn sì òǹkàwé 

ni ni pé irú ẹ̀dá-ìtàn ọ̀hún ju òun lọ. 

Iṣẹ́ yìí ṣe àfihàn àwọn ẹ̀dá-ìtàn tí ó jẹ́ pé àánú wọn máa ń ṣe òǹkàwé. A ṣàlàyé pé ohun tí ó ṣe pàtàkì 

ni pé ipò àti ìtara òǹkàwé kan ni yóó sọ bọ́yá àánú ẹ̀dá-ìtàn kan yóó ṣe é tàbí kò ní ṣe é. Lára ohun 

tí o máa ń ṣe okùnfà kí àánú ẹ̀dá-ìtàn ṣe òǹkàwé ni ìgbà tí ẹ̀dá-ìtàn kan bá ìjákulẹ̀ látàrí àfọwọ́fa 

ara wọn, ìgbà tí ẹ̀dá-ìtàn kan bá rí àkóbá láti ọwọ́ ẹ̀dá-ìtàn mìíràn, ìgbà tí ẹ̀dá-ìtàn kan bá rẹ́ ẹ̀dá-

ìtàn mìíràn jẹ́ àti ìgbà tí ẹ̀dá-ìtàn kan bá kó sínú ìbẹ̀rù. Kì í ṣe pé àwọn nǹkan wọ̀nyí nìkan nì ó le 

mú kí ẹ̀dá-ìtàn kan máa rí ìkáàánú òǹkàwé, ṣùgbọ́n àwọn kókó-ọ̀rọ̀ yìí ni a gbé yẹ̀ wò nínú iṣẹ́ yìí 

tí a sì ṣe ìtọ́kasí wọn nínú àwọn ìwé ìtàn àròsọ Yorùbá. Ohun tí ó jẹ́ àrífàyọ iṣẹ́ yìí ni pé àwọn 

òǹkọ̀wé ìtàn àròsọ Yorùbá máa ń fi ààyè sílẹ̀ fún òǹkàwé láti káàánú àwọn ẹ̀dá-ìtàn nínú ìwé ìtan 

àròsọ nípa gbígbé irúfẹ́ àwọn ẹ̀dá-ìtàn bẹ́ẹ̀ sí ipò ẹni ti àánú tọ́ sí nínú ìṣẹ̀lẹ̀ inú ìtàn. 

